ПРОФ-ІТ медбур проектъяссӧ вӧзйисны тиражируйтӧм вылӧ

Та йылысь Сыктывкарын висьталіс Россия Федерацияса Президентлӧн отсасьысь Игорь Щёголев.

«Конкурсыс зэв колана сетевӧй коммуникацияяс серти — кодкӧ аслыс вылӧ аддзас суседъяслысь интереснӧй решениеяс, кодкӧ вермас вӧзйыны ассьыс решениеяс. Сійӧн, мый талун вӧлі петкӧдлӧма оланін да коммунальнӧй овмӧс секцияын да кодӧс лои донъялӧма, дзик позьӧ вӧдитчыны Россияса дінмуясын, сы вӧсна мый тайӧ тӧдчымӧн топӧдӧм, ӧтвывтӧм ресурс, пользовательлы тыдалана, технология боксянь бур, - тӧдчӧдіс Игорь Щёголев. - Сійӧ лӧсялӧ юӧр босьтӧм вылӧ да воча йитӧд кутӧм вылӧ. Сы вӧсна, мый сэтчӧ вермӧны пырны сӧмын найӧ, кодъяслӧн эм авторизация системаӧ пыран ключ, позьӧ висьтавны, мый персональнӧй даннӧйяссӧ колана ногӧн обработайтӧма. Тайӧ сетӧ позянлун могъяссӧ решайтны адреснӧя, быд гражданинкӧд торйӧн уджалӧмӧн. Тӧда, мый дінмуса юрнуӧдысьяс кӧ бура видзӧдласны проектъяссӧ, найӧ вермасны аддзыны сійӧс, мый позьӧ босьтны — выльтор думышттӧг, босьтны сійӧс, мый думыштӧма нин, мый уджалӧ нин. Эм сэтшӧм йӧз команда, кодъяс лӧсьӧдӧны системасӧ гражданалӧн коланлун серти. Тайӧ сетас позянлун технологияяслы сӧвмыны нӧшта на ӧдйӧджык».

Коми Республикасянь сетӧм проектъяс йылысь висьталігӧн Россияса Президентлӧн отсасьысь пасйис: «Став дінмуын эмӧсь выль корсьӧмторъяс, та серти Коми петкӧдчӧ кыдз колӧ».

Коланлун серти сёрнитігӧн Коми Республикаса Юралысь Вячеслав Гайзер висьталіс, мый «тшӧктіс нин лӧсялана службаяслы видзӧдлыны медбур решениеяссӧ да гӧгӧрвоны, кутшӧмъясӧс на пиысь позьӧ збыльмӧдны республикаын».

«Миян регионлы юӧртан технологияяс сӧвмӧдӧм — аслыспӧлӧс туйвизь, тайӧ Веськӧдлан котырлӧн верктуйяс пиысь ӧти, сы вӧсна мый тайӧ абу сӧмын талунъя кадлы лӧсялӧм, но и, медшӧрыс — миян республикаын олысь гражданалӧн корӧмъяс вылӧ вочакыв. Сыкӧд йитӧдын, мый заводитісны уджавны информатизация уджтасъяс да йӧзыс кутісны босьтны выль сикас формаӧн госуслугаяс, лоис гӧгӧрвоана, мый сэтшӧм сьӧкыдлунъяссӧ, кутшӧмъяс йитчӧмаӧсь ыджыд мутасъясын ӧдйӧ ветлӧдлыны позьтӧмлункӧд, позяс стӧч решитны электроннӧй документъяс отсӧгӧн. Сы вӧсна ми уджалам примитӧм сӧвмӧдан план серти. Миянлы любӧ, мый миянлысь уджнымӧс донъялісны Россияса мукӧд дінмуысь профессионалъяс. Кутам зільны, медым республикаын тайӧ уджтасыс медся бура сӧвмис да вайис пӧльза миян олысьяслы, - содтіс Вячеслав Гайзер.
